
Во денешното современо општество, медиумите и технологијата се основно 
средство преку кои младите го доживуваат и интерпретираат светот. По-
демот на социјалните мрежи, онлајн игрите, комуникациските апликации и 

нивното постојано користење ја наметнаа потребата од зајакнување на емоцио-
налните и социјалните вештини за безбедно и одговорно користење на интернет 
просторот. Во овие рамки, емпатијата во дигиталниот свет се појавува како клуч-
на компетенција која треба да се развива кај младите уште од најрана возраст за 
да се задржи хуманата димензија во комуникацијата пред екранот. Овој труд ја 
истражува улогата на медиумската едукација во поттикнување на емпатијата во 
дигиталниот свет, односно способноста за разбирање на чувствата на другиот 
во онлајн комуникацијата. Истражувањето се спроведе преку анкетен прашал-
ник на ученици од 10 до 15-годишна возраст, со цел да се утврди степенот на 
нивната емпатија во дигиталниот свет и влијанието на медиумската писменост 
врз однесувањето при онлајн комуникација. Резултатите укажуваат дека медиум-
ската едукација има значајна улога врз развојот на емоционалните и социјалните 
вештини кај младите, посебно врз  развивањето на  емпатија, почит, толеранција 
и способноста за препознавање на последиците од своите онлајн постапки. Тру-
дот исто така предлага и конкретни педагошки пристапи и активности кои можат 
да се применат во наставниот процес за развивање на емпатија при комуника-
цијата  преку интернет мрежа. Заклучокот нагласува дека медиумската писме-
ност е  суштински дел од воспитно-образовниот процес кој придонесува младите 
личности не само да ги применуваат своите дигитални вештини и да ги користат 
медиумите, туку и да бидат свесни, чувствителни  и одговорни граѓани на дигитал-
ното општество, а тоа е предуслов за создавање на здрави меѓучовечки односи и 
безбедна онлајн заедница. 

Клучни зборови: емпатија, емоционални вештини, социјални вештини, медиум-
ска писменост, онлајн комуникација

1. Вовед
Во современото општество, кое е обележано со интензивен технолошки развој 

и сè поголема дигитализација во секојдневниот живот, начинот на кој децата и 
младите комуницираат значително се трансформира. Дигиталниот свет, особено 
социјалните мрежи и онлајн платформите, станува доминантен простор  за со-
цијализација, изразување и размена на информации, што неминовно влијае врз 
развојот на емоционалните и социјалните компетенции. Емапатијата претставува 
темелна емоционална и социјална вештина која овозможува разбирање на чув-
ствата, мислите и потребите на другите, како и соодветно реагирање во различни 
социјални ситуации. Бидејќи комуникацијата во дигитална средина се одвива без 
директен контакт, невербални сигнали и емоционални нијанси кои се присутни 
во личната интеракција, таа често може да доведе до недоразбирања, намалена 
чувствителност кон емоциите на другите и појава на негативни облици на одне-
сување, како на пример: навредливи коментари, исклучување, кибер насилство 
и говор на омараза. Во таков контекст, развивањето на емпатијата не само што 
претставува предизвик, туку и неопходност за создавање безбедна, поддржувач-
ка и одговорна дигитална средина за комуникација која се темели на почитување, 
разбирање на различностите, внимателно и етичко изразување, препознавање на 
емоциите на другите и свесност за последиците од сопственото однесување во 
онлајн просторот.

Овој стручен труд се фокусира на емпатијата кај возрасната група од 10 до 15 
години, бидејќи ова е период на интензивен психосоцијален развој. Во оваа фаза 
децата постепено преминуваат од детство во адолесценција, при што се зајакнува 
нивната потреба за прифаќање, припадност и самопотврдување. Истовремено, 
тие сè почесто користат дигитални медиуми како средство за комуникација, заба-
ва и учење. Начинот на кој ќе ги развијат своите емоционални и социјални вешти-
ни во овој период може да има долгорочно влијание врз нивното однесување, 
односите со врсниците и учеството во општеството. 

Медиумската едукација се препознава како еден од клучните механизми за 
поддршка на развојот на емпатијата во дигиталниот свет. Таа не се ограничува 
само на техничкото користење на медиумите, туку опфаќа критичко размислу-
вање, препознавање на етичките аспекти на онлајн комуникацијата, одговорно 
споделување на содржините и развивање свест за последиците од сопственото 
однесување во дигиталниот простор. Преку медиумската едукација, учениците се 
оспособуваат да ги препознаваат емоциите зад дигиталните пораки, да покажу-
ваат почит и разбирање кон различностите и да реагираат со емпатија во различ-
ни комуникациски ситуации.

Истражувањето на емпатијата во дигитален контекст е особено важно од вос-
питно-образовен аспект, бидејќи училиштето има значајна улога во формирање-
то на вредностите и однесувањето на младите. Интегрирањето на медиумската 
писменост и емоционалното учење во наставата може да придонесе кон превен-
ција од негативни појави во онлајн просторот и кон градење позитивна училишна 
клима, заснована на взаемно почитување и соработка. 

Овој стручен труд има за цел да го испита нивото и манифестациите на емпа-
тија кај учениците на возраст од 10 до 15 години во дигиталниот контекст, како 
и да ја анализира улогата и значењето на медиумската едукација во развојот и 
унапредувањето на нивните емоционални и социјални вештини. Преку анализа 
на ставовите, искуствата и навиките на учениците поврзани со дигиталната ко-

муникација, трудот настојува да укаже на потребата од систематски и контину-
иран пристап кон развој на емпатијата. Дополнително, се нагласува значењето на 
воспитно-образовните интервенции кои ќе придонесат кон создавање свесни, од-
говорни и емпатични млади личности, способни за хумана и етичка интеракција 
во дигиталното општество. Од тие причини, се очекува анализите и заклучоците 
од ова истражување да придонесат кон подлабоко и посеопфатно разбирање на 
потребите и предизвиците со кои се соочуваат учениците во дигиталната кому-
никација, како и кон обезбедување јасни насоки за креирање и унапредување 
на образовните политики и педагошките интервенции. Истите се насочени кон 
систематско интегрирање на медиумската едукација и развојот на емпатијата во 
наставните програми, со цел поттикнување одговорно, етичко и социјално чувст-
вително однесување на учениците во дигиталната средина.

2. Преглед на литература
Развојот на дигиталните технологии и масовната употреба на интернетот и 

социјалните мрежи значително го трансформираа начинот на кој децата и адо-
лесцентите комуницираат, учат и ги градат своите социјални односи. Денешни-
те млади генерации растат во средина во која дигиталната комуникација прет-
ставува составен дел од секојдневието, а онлајн интеракциите често го заменува-
ат или надополнуваат директниот контакт. Според податоците од извештајот од 
истражувањето на UNICEF „Childhood in a Digital World“ (2025), бројот на деца кои 
пристапуваат до интернет од дома значително се зголемил во изминатите 20 го-
дини. Овие заклучоци се базираат на анализа на анкетни податоци од 78 држави, 
области и територии кои учествуваат во Програмата за меѓународно оценување 
на учениците (PISA) на Организацијата за економска соработка и развој (OECD). 
Податоците укажуваат дека во овие побогати земји, дури 97% од испитаните 15-го-
дишници имале пристап до интернет просторот од дома. Во таков дигитален кон-
текст, емпатијата се препознава како клучна социјално-емоционална компетен-
ција која овозможува позитивна и одговорна интеракција. Класичните теории за 
емпатијата, како оние на Martin L. Hoffman (2000), ја дефинираат емпатијата како 
способност за препознавање и доживување на емоциите на другите, додека по-
новите модели прават разлика меѓу когнитивна емпатија (разбирање на перспек-
тивата на другите) и афективна емпатија (емоционална реакција на чувствата на 
другите) (Decety & Jackson, 2004). Овие аспекти на емпатијата се особено значајни 
во дигиталната комуникација, каде што невербалните сигнали се ограничени или 
целосно отсутни. 

Истражувањата покажуваат дека дигиталната комуникација може да има дво-
ен ефект врз развојот на емпатијата кај децата и адолесцентите. Од една страна, 
онлајн средината овозможува поврзување со луѓе од различни култури и контек-
сти, што може да придонесе за развивање толеранција и разбирање. Од друга 
страна, анонимноста, физичката дистанца и брзината на комуникацијата можат 
да доведат до намалена чувствителност кон емоциите на другите и до појава 
на негативни однесувања, како што се сајбер-насилството и говорот на омраза 
(Slonje, Smith & Frisén, 2013). Бројни меѓународни студии укажуваат дека децата и 
младите кои поминуваат значителен дел од времето во онлајн комуникација без 
соодветна поддршка и едукација покажуваат пониско ниво на емпатично однесу-
вање. Во истражувањето на Konrath, O’Brien и Hsing (2011) се забележува тренд на 
опаѓање на емпатијата кај младите во последните децении, што авторите делум-

но го поврзуваат со зголемената употреба на дигитални медиуми. Слично на тоа, 
Turkle (2015) истакнува дека постојаната онлајн поврзаност може да го ослаби 
капацитетот за длабока емпатична комуникација лице в лице.

Посебно внимание во литературата се посветува на периодот од 10 до 15 годи-
ни, кој се смета за критичен за развој на социјалните и емоционалните вештини. 
На оваа возраст децата развиваат поголема свест за себе и другите, а влијание-
то на врсниците и дигиталната средина станува поизразено (Steinberg, 2014). Ис-
тражувањата на Livingstone и Smith (2014) покажуваат дека адолесцентите се осо-
бено ранливи на негативните аспекти на онлајн интеракцијата, но истовремено и 
отворени за учење и развој на позитивни дигитални навики доколку им се понуди 
соодветна едукација.

Во овој контекст, медиумската едукација се појавува како клучен фактор за раз-
вивање на емпатијата и социјалната одговорност во дигиталниот свет. Според 
Hobbs (2010), медиумската писменост не подразбира само техничка способност 
за користење на медиумите, туку и критичко разбирање на содржините, етичка 
проценка и активно, одговорно учество во медиумската култура. UNESCO (2021) 
ја нагласува медиумската и информациската писменост како суштинска компе-
тенција за граѓаните на 21 век, особено во контекст на дигиталната комуникација 
и социјалните мрежи.

Истражувањата кои ги поврзуваат медиумската едукација и емпатијата укажу-
ваат на позитивни ефекти од систематски образовни интервенции. Во студијата 
на Schultze-Krumbholz et al. (2016) се покажува дека програмите кои комбинираат 
медиумска писменост и социјално-емоционално учење значително го намалува-
ат учеството во сајбер-насилство и ја зголемуваат емпатичната реакција кај уче-
ниците. Слични резултати се забележуваат и во истражувањата на Jones et al. 
(2017), каде што интеграцијата на емпатијата во наставата придонесува за подо-
бри меѓучовечки односи и поодговорно онлајн однесување. Дополнително, про-
грамите за социјално-емоционално учење (SEL), кои се применуваат во повеќе 
образовни системи ширум светот, покажуваат значајни придобивки за развојот 
на емпатијата и дигиталната одговорност. Според мета-анализата на Durlak et 
al. (2011), учениците кои учествуваат во SEL програми покажуваат подобрени со-
цијални вештини, поголема емпатичност и пониско ниво на проблематично одне-
сување, вклучително и во дигиталната средина. 

И покрај зголемениот обем на истражувања во областа на дигиталните меди-
уми и нивното влијание врз развојот на децата и адолесцентите, анализата на ре-
левантната литература укажува на постоење на значајни истражувачки празнини. 
Значителен дел од досегашните студии се фокусираат претежно на негативните 
последици од користењето на дигиталните медиуми, како што се зависноста, из-
ложеноста на ризична содржина и сајбер-насилството, додека потенцијалот на 
медиумската едукација како превентивен, развоен и едукативен механизам ос-
танува недоволно истражен. Дополнително, во постојната научна литература не-
достигаат емпириски истражувања кои целно ја опфаќаат возрасната група од 10 
до 15 години и ја разгледуваат емпатијата во поширок контекст на дигиталната 
комуникација и онлајн интеракциите. Ова ограничување го редуцира разбирање-
то на сложените процеси преку кои дигиталната средина може да придонесе и за 
позитивен социјално-емоционален развој кај младите.

Оттука, може да се заклучи дека постои јасна потреба од понатамошни сис-
тематски, методолошки и интердисциплинарни истражувања кои ќе ја испитаат 
улогата на медиумската едукација во развојот на емпатијата и социјално-емоцио-
налните вештини кај децата и адолесцентите. Ваквите истражувања се од клучно 

значење за креирање и унапредување на ефективни образовни политики и педа-
гошки практики кои соодветно ќе одговорат на предизвиците на современото ди-
гитално општество и ќе придонесат кон развој на одговорни, етички и емпатични 
млади граѓани.

3. Истражувачка методологија
Целта на ова истражување е да се испитаат искуствата, ставовите и перцепци-

ите на учениците на возраст од 10 до 15 години во врска со емпатијата во нивната 
онлајн комуникација. Посебен фокус е ставен на начинот на кој учениците ја раз-
бираат и практикуваат емпатијата и почитта при користење на дигитални плат-
форми, како и на улогата на образовните активности во поддршката и развојот 
на овие социјално-емоционални вештини. Истражувањето е спроведено со кван-
титативен истражувачки пристап, користејќи анкетен прашалник како основен 
инструмент за прибирање податоци. Дизајнот на истражувањето е описно-анали-
тички, со цел да се добие увид во искуствата, ставовите и перцепциите на учени-
ците во однос на емпатијата при комуницирањето во дигиталниот простор. Овој 
пристап овозможува систематско испитување на распространетоста на одредени 
однесувања и ставови, како и идентификување на образовни и социјални факто-
ри поврзани со развојот на емпатијата во дигиталната средина. Примерокот на 
истражувањето го сочинуваат 320 ученици на возраст од 10 до 15 години, што ја 
опфаќа доцната детска и раната адолесцентна возраст - период кој е особено зна-
чаен за развојот на социјалните и емоционалните вештини, како и за интензивно 
користење на дигиталните технологии. Истражувањето е реализирано во 23 ос-
новни училишта, лоцирани во 18 општини во државата, што овозможува релатив-
но широка географска застапеност и поголема разновидност на социо-образовни 
контексти. Изборот на училиштата и учениците е направен според принципот на 
достапност, со настојување да се опфатат ученици од различни средини (урба-
ни и рурални), со цел да се добие пореална слика за состојбата на национално 
ниво. Како истражувачки инструмент е користен структуриран анкетен прашал-
ник составен од 10 прашања, наменети за испитување на искуствата, ставовите 
и перцепциите на учениците во однос на емпатијата во онлајн комуникацијата. 
Прашалникот е прилагоден на возраста на испитаниците и формулиран на јасен и 
разбирлив јазик.

Прашањата се однесуваат на следните тематски области:

	» зачестеност на користење интернет и социјални мрежи за комуникација;

	» свесност за емоциите на другите при онлајн комуникација;

	» начини на реагирање при онлајн навредување;

	» перцепција за влијанието на дигиталната комуникација врз чувствата на 
другите;

	» значењето на емпатијата и почитта во дигиталниот простор;

	» улогата на училиштето и образовните активности во развојот на емпатијата.

Прашањата се затворени и полуотворени, со што се овозможува квантитатив-
на анализа, но и дополнително појаснување на ставовите на учениците.

По обработката на сите добиени податоци, а со цел да се извлечат релевант-
ни и применливи заклучоци во контекст на емпатијата во онлајн комуникација-
та, извршена е статистичка анализа на резултатите од анкетниот прашалник. За 
појасно и прегледно прикажување на податоците, резултатите се претставени и 
преку графички визуелизации, што овозможува подобро разбирање на моделите 
на однесување, ставовите и перцепциите на учениците во однос на емпатијата 
при користење на дигиталните комуникациски платформи. Заклучоците од ова 
истражување носат значаен потенцијал за формулирање и унапредување на стра-
тегии за медиумска едукација и можат да послужат како основа за развој на об-
разовни политики кои овозможуваат сеопфатно и систематско интегрирање на 
медиумската и дигиталната едукација во наставните програми, со посебен фокус 
на развојот на емпатијата, почитта и одговорното однесување во онлајн комуни-
кацијата на младите.

4. Констатации/резултати
Презентираните резултати во ова поглавје нудат детален увид во сложената 

динамика на емпатичното однесување кај младите на возраст од 10 до 15 години 
во рамките на нивната дигитална социјализација. Емпириските податоци собрани 
преку ова истражување ја потврдуваат почетната теза дека дигиталниот простор 
не е само неутрален канал за пренос на информации, туку специфичен психосо-
цијален контекст кој активнo ги реобликува емоционалните реакции на испитани-
ците. Анализата на одговорите укажува на јасна диференцијација помеѓу когни-
тивната емпатија - способноста на учениците рационално да ја разберат позиција-
та на другиот и афективната емпатија - капацитетот за автентично сочувствување 
во услови на намалени невербални знаци.

Во ова истражување учествуваа 320 ученици на возраст од 10 до 15 години од 
23 основни училишта од 18 различни општини од нашата држава. При тоа, 8,4% се 
на возраст од 10 години, 16,3%  се на возраст од 11 години, 24,7% се на 12- годишна 
возраст, 29,4% се на возраст од 13 години, 19,7% се на 14-годишна возраст и 1,6% 
се на возраст од 15 години.

Резултатите од анализата на анкетните прашалници на учениците се следните:

На првото прашање: „Колку често користиш интернет или социјални мрежи за 
комуникација со други?“, 48,8% од учениците одговорија дека ја користат многу 
често, 35,3% често, 13,7% одговорија дека користат понекогаш, 1,2% одговорија 
дека никогаш не користат, а 0,9% дека ретко користат.

На второто прашање: „Кога пишуваш онлајн порака, дали размислуваш како 
може да се почувствува другата личност?“, најголем број од учениците, односно 
54,4%, одговорија „секогаш“, додека 27,5% одговорија „често“. Понатаму, 13,1% 
изјавија „понекогаш“, додека 3,4% „никогаш“ и 1,6% „ретко“.

На третото прашање: „Дали некогаш си видел/а навредливи пораки или  комен-
тари на интернет?“,  88,1% одговорија со „ДА“, а 11,9% со „НЕ“.



81

КАИРОС | ЖУРНАЛ ЗА МЕДИУМИ И КОМУНИКАЦИИ | БР. 07 | ДЕКЕМВРИ 2025

На четвртото прашање: „Како најчесто реагираш кога ќе видиш некој да биде 
навредуван онлајн?“ учениците имаа можност да изберат од понудените одгово-
ри, но и да додадат одговор. Според резултатите од прашалникот, најголем број 
од испитаниците (31,6%) одговориjа дека реагираат со игнорирање, 22,8% не се си-
гурни како би реагирале, 18,4% би го поддржале навредениот, 17,5% би реагирале 
со пријавување на навредувањето, а 3,1% одговорија дека би се вклучиле во раз-
говорот со цел да му објаснат на ученикот што навредува дека тоа однесување не 
е во ред. Од испитаниците 6,6% дополниле со свој одговор и најчесто опишувале 
конкретни ситуации на навреди од онлајн просторот.

На петтото прашање: „Дали сметаш дека зборовите на интернет можат да по-
вредат исто како и зборовите лице в лице?“, со „многу“ одговорија 59,1% од испи-
таниците, со „делумно“ 31,3%, со „малку“ 7,2% и со „воопшто не“ 2,5% од учениците.

На шестото прашање „Дали сметаш дека е важно да се покажува емпатија и 
почит во дигиталната комуникација?“, 45,6% од испитаниците одговорија дека е 
исклучително важно, 32,5% одговорија дека е многу важно, 15,6% одговорија со 
„делумно“, 3,7% сметаат дека е малку важно да се покажува емпатија и почит во 
дигиталната комуникација и 2,8% сметаат дека тоа воопшто не е важно.

На седмото прашање: „Што мислиш, што најмногу помага за подобра комуни-
кација и разбирање меѓу учениците на интернет?“ на учениците им беа дадени по-
веќе можни одговори, но исто така имаа можност и да додадат свој одговор преку 
опцијата „друго“. Најголем број од учениците (55,6%) одговорија дека со разговор 
се постигнува подобра комуникација и разбирање, 9,1% ја издвојуваат едукација-
та за медиумска писменост, 3,7% посочуваат на значењето на јасни правила за 
однесување, 2,8% ја нагласуваат поддршката од наставниците и родителите и 
27,5% од учениците оценуваат дека сите наведени фактори заедно придонесуваат 
за подобра комуникација и разбирање во онлајн средината. Мал дел од испита-
ниците (1,3%) избрале да дадат сопствен одговор, при што најчесто изразувале 
несигурност или неодлучност.

На осмото прашање: „Дали во училиште си учел/а како да се однесуваш без-
бедно и со почит на интернет?“, 79,1% од учениците одговорија дека учеле, 16,2% 
дека не се сигурни и 4,7% одговорија дека не учеле.

На деветтото прашање: „Колку ти помагаат училишните активности или часови 
за подобро разбирање на емоциите на другите онлајн?“, најголем број од испита-
ниците (46,9%) одговорија дека училишните активности многу им помагаат, 34,7% 
од учениците сметаат дека им помагаат делумно, 11,6% дека им помагаат малку, 
додека 6,9% одговорија дека училишните активности воопшто не им помагаат во 
подобрувањето на разбирањето на емоциите на другите во дигиталната комуни-
кација.

Во рамки на десеттото прашање: „Кои училишни активности најмногу ти пома-
гаат да развиваш емпатија и почит во дигиталната комуникација?“, на учениците 
им беше овозможено да изберат повеќе одговори од понудените. Резултатите по-
кажуваат дека најголем дел од учениците сметаат дека работилниците и интерак-
тивните дискусии имаат најголем придонес во развивањето на емпатија и почит 
во дигиталната комуникација (50,9%). Потоа следуваат тимската работа и груп-
ните проекти (48,4%), гледањето и анализата на видеа или примери од интернет 
поврзани со емпатијата и почитта во онлајн комуникацијата (29,7%), како и диги-
талните игри и квизови со едукативна содржина (29,1%). Дополнително, 27,2% од 
учениците ја истакнуваат важноста на разговорите со наставниците и стручната 
служба (педагог, психолог), додека 19,4% сметаат дека улогите и симулациите (иг-
рање улоги, сценарија) придонесуваат за развој на емпатија и почит во дигитал-
ната средина.

Резултатите од истражувањето укажуваат дека интернетот и социјалните мре-
жи претставуваат централен комуникациски простор за учениците од 10 до 15 
години, што ја нагласува нивната значајна улога во социјалниот и емоционалниот 
развој на младите. Според одговорите од анкетниот прашалник кај учениците по-

стои релативно високо ниво на свесност за емоционалното влијание на онлајн ко-
муникацијата и за важноста на емпатијата и почитта во дигиталните интеракции. 
Истовремено, истражувањето потврдува дека изложеноста на навредливи и не-
соодветни содржини е честа, што укажува на присуство на ризици во дигиталната 
средина. Иако учениците во голема мера ги препознаваат негативните последи-
ци од неетичкото онлајн однесување, резултатите укажуваат на ограничена под-
готвеност за активно и одговорно реагирање во вакви ситуации. Ова упатува на 
потреба од дополнително јакнење на социјалните и емоционалните компетенции, 
како и на практичните вештини за конструктивно дејствување во дигиталниот 
простор. Исто така, резултатите ја потенцираат значајната улога на образование-
то во развојот на емпатијата во онлајн комуникацијата, при што интерактивните и 
соработувачки форми на учење се препознаени како особено ефективни.

Севкупно, истражувањето укажува дека иако постои основна свесност и пози-
тивни ставови кај учениците, неопходен е посеопфатен и систематски образовен 
пристап кој ќе ја поддржи изградбата на безбедна, одговорна и емпатична диги-
тална комуникација.

5. Дискусија и заклучоци
Резултатите од спроведеното истражување нудат значаен увид во искуствата, 

ставовите и перцепциите на учениците во однос на емпатијата во онлајн комуни-
кацијата. Податоците потврдуваат дека интернетот и социјалните мрежи се сос-
тавен дел од секојдневната комуникација на младите, што го прави дигитални-
от простор клучно поле за развој на социјалните и емоционалните компетенции. 
Фактот дека речиси сите ученици користат интернет за комуникација, при што 
најголем дел тоа го прават многу често или често, ја нагласува потребата од сис-
тематски пристап кон образованието за дигитална писменост и емпатија. 

Во однос на способноста за препознавање и разбирање на емоциите на другите 
во дигитална средина, резултатите укажуваат на охрабрувачко ниво на емпатич-
на свесност кај значителен дел од учениците. Повеќе од половина од испитаници-
те изјавиле дека секогаш размислуваат за чувствата на другата личност при пи-
шување онлајн пораки, а дополнителен значаен процент го прави тоа често. Ова 
укажува дека кај учениците постои основа за развој на емпатично однесување во 
онлајн комуникацијата. Сепак, присуството на ученици кои ретко или никогаш не 
размислуваат за емоционалното влијание на своите пораки укажува на постоење 
на јаз меѓу свесноста и практичното однесување, што бара понатамошна едука-
тивна интервенција. Особено загрижувачки е податокот дека голем дел од учени-
ците биле сведоци на навредливи пораки или коментари на интернет. Овој резул-
тат ја потврдува распространетоста на онлајн насилството и ја нагласува ранли-
воста на младите во дигиталниот простор. Начинот на кој учениците реагираат 
во вакви ситуации дополнително го илустрира предизвикот: најчеста реакција е 
игнорирање или несигурност како да се постапи. Иако дел од учениците изјавиле 
дека би го поддржале навредениот или би пријавиле несоодветно однесување, 
релативно мал процент активно се вклучува во спречување на навредувањето. 
Ова укажува дека емпатијата како став не секогаш се претвора во емпатично и 
одговорно дејствување. Резултатите исто така покажуваат дека учениците во го-
лема мера ја препознаваат тежината на зборовите во дигиталната комуникација. 
Повеќето сметаат дека онлајн зборовите можат да повредат исто колку и зборо-
вите изговорени лице в лице, како и дека покажувањето емпатија и почит во диги-

талната комуникација е исклучително или многу важно. Овие ставови претставу-
ваат значајна основа за градење позитивна дигитална култура, но истовремено 
укажуваат на потребата од поддршка за нивно практично применување.

Улогата на училиштето како клучен фактор во развојот на емпатијата во он-
лајн комуникацијата е јасно истакната во резултатите. Голем дел од учениците 
изјавиле дека во училиште учеле за безбедно и етичко однесување на интернет, 
како и дека училишните активности им помагаат во разбирањето на емоциите на 
другите во дигиталниот простор. Како најефективни активности се издвојуваат 
работилниците, интерактивните дискусии, тимската работа и групните проекти, 
што укажува дека искуственото и партиципативно учење има најсилен ефект врз 
развојот на емпатијата.

Врз основа на добиените резултати, може да се заклучи дека иако кај учениците 
постои свесност за важноста на емпатијата во дигиталната комуникација, неоп-
ходно е нејзино понатамошно систематско развивање. Оттука произлегуваат и 
клучните препораки за образованието и општеството кои произлегуваат од ре-
зултатите од ова истражување. На образовно ниво, се препорачува интегрирање 
на содржини за емпатија, дигитална етика и медиумска писменост во наставни-
те програми, не само како изолирани теми, туку како континуиран и интердис-
циплинарен процес. Наставниците и стручните служби треба да бидат дополни-
телно обучени за примена на интерактивни методи кои поттикнуваат критичко 
размислување, емоционална писменост и одговорно дигитално однесување. На 
општествено ниво, резултатите укажуваат на потребата од зајакнување на сора-
ботката меѓу училиштата, родителите и пошироката заедница. Родителите треба 
да бидат активно вклучени преку едукативни програми и кампањи за поддрш-
ка на емпатична и безбедна онлајн комуникација. Дополнително, неопходно е 
развивање на јасни политики и стратегии за превенција од онлајн насилство и 
промоција на позитивна дигитална култура. Само преку заеднички, координиран 
пристап, образованието и општеството можат да придонесат кон создавање на 
дигитална средина во која емпатијата, почитта и одговорноста ќе бидат темелни 
вредности.

7. Прилози
АНКЕТЕН ПРАШАЛНИК ЗА УЧЕНИЦИ

Почитувани ученици,
Овој анкетен прашалник е дел од истражување на тема „Емпатија во дигитални-

от свет: развивање на емоционални и социјални вештини преку медиумска едука-
ција“. Целта на анкетата е да се добие увид во вашите ставови, искуства и навики 
поврзани со комуникацијата во дигиталната средина, користењето на социјални-
те мрежи и покажувањето емпатија кон другите онлајн.

Вашето учество е анонимно, а одговорите ќе се користат исклучиво за едука-
тивни и истражувачки цели. Со вашите одговори придонесувате кон подобро раз-
бирање на тоа како медиумската едукација може да помогне во развивањето на 
емпатија, почитување и одговорно однесување во дигиталниот свет.

Ви благодариме за одвоеното време и соработката!

1.	 Колку често користиш интернет или социјални мрежи за комуникација со 
други?

2.	 Кога пишуваш онлајн порака, дали размислуваш како може да се почувству-
ва другата личност?

3.	 Дали некогаш си видел/а навредливи пораки или  коментари на интернет?  

4.	 Како најчесто реагираш кога ќе видиш некој да биде навредуван онлајн?

5.	 Дали сметаш дека зборовите на интернет можат да повредат исто како и 
зборовите лице в лице?

6.	 Дали сметаш дека е важно да се покажува емпатија и почит во дигиталната 
комуникација?

7.	 Што мислиш, што најмногу помага за подобра комуникација и разбирање 
меѓу учениците на интернет?

8.	 Дали во училиште си учел/а како да се однесуваш безбедно и со почит на 
интернет?

9.	 Колку ти помагаат училишните активности или часови за подобро разби-
рање на емоциите на другите онлајн?

10.	Кои училишни активности најмногу ти помагаат да развиваш емпатија и по-
чит во дигиталната комуникација?

